
Nafarroako Alderdi Popularra talde parlamentarioaren eledun Javier García Jiménez jaunak, Legebiltzarraren Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko eta Lehendakaritza eta Berdintasun Batzordeak jarraipena egin dezan. 
Zioen azalpena. 
Espainiarren eta Espainiako lurraldeen arteko berdintasuna sistema demokratikoen oinarrizko eta saihestezineko zutabea da, baita, beraz, Espainiako Konstituzioarena ere, haren lehen artikuluan jasotzen den moduan. Konstituzioaren beraren espirituak eta letrak, baita gure gainerako ordenamendu juridikoarenak ere, mekanismoak dituzte eskubide hori gauzatzeko, bai eta berdintasun-printzipioa ahultzeko ahalegin ororen aurka eta edozein botere-abusuren aurka defendatzeko betebeharrari dagozkionak ere. 
PSOEk ageriko garrantzia izan zuen trantsizioaren adostasun handietan, baina ezohiko deriba batean, jardunean den presidente sozialista bat zutabe konstituzionalak eraisteko operazio bat zuzentzen eta bultzatzen ari da, arrazoi bakar eta garden batekin: hauteskunde orokorrak galdu ondoren boterean jarraitzea. Jarduneko presidenteak amore eman du kasta independentistaren xantaia onartezinaren aurrean, eta ez hori bakarrik, pribilegiatu egin du. Eldarniozko ariketa politiko horrek Zuzenbide Estatua ere hausten du, gure Konstituzioaren urraketak "konstituzionalizatu" nahi baititu. 
Nafarrak eta gainerako espainiarrak txundituta eta zer esan ez dakitela, edo akaso nahigabeturik eta babesgabe ari dira ikusten jardunean den presidentea ematen ari den ikuskizuna; izan ere, konkordia zegoen tokian zatiketa piztu du, eta harrotasuna zegoen tokian umiliazioa. Gainera, ziurtasunez ikus daiteke heldu den legealdian Estatua independentisten interesaren mendeko bahitua izanen dela. Denak ez du balio boterea eskuratzeko, ezta botereari eusteko ere. 
Horregatik guztiagatik, Nafarroako Alderdi Popularra talde parlamentarioak honako erabaki-proposamen hau aurkezten du:
Nafarroako Parlamentuak:
1.  Bere konpromisoa berresten du, espainiar guztiak legearen aurrean berdinak izatearekin eta konstituzionalismoaren eta gainerako ordenamendu juridiko indardunaren defentsarekin, zuzenbidezko estatu sozial eta demokratikoaren eta ordezkatzen dituen goi balioen berme diren heinean. 
2. Erabat arbuiatzen du egungo gobernu zentralak eta hura mantentzen duten alderdi politikoek Botere Judizialaren eta haren jurisdikzio-erabakien aurrean behin eta berriz egiten duten esku-sartzea, justiziaren ekintza ahuldu eta hutsaldu nahian, botere-banaketa, botere judizialaren independentzia, legezkotasun-kontrola eta botere publikoen arbitrariotasun-debekua urratuz. 
3.  Arbuiatu egiten du Ministroen Kontseiluak edozein motatako indultu orokorrik eta edozein lege-xedapenen bidez amnistia bat onartzea, horrela gure sistema konstituzionalista urratzen baita.
4.  Arbuiatu egiten du Konstituzioa aldatzeko edozein erreferendum egitea, nahitaezkoa edo aukerakoa, atariko tituluaren edo zortzigarren tituluaren aldaketari buruzkoa, bereziki Espainiaren batasun bereizezinari eta bertan jasotako subiranotasun-kontzeptuari eragiten badio. 
5. Erabat arbuiatzen du Espainiako Gobernuaren, hura sostengatzen duten alderdien eta Kataluniako alderdi independentisten eta sezesionisten arteko aldebiko negoziazioa –legegintzaldi honetako inbestiduraren esparruan–, oinarri duena Kataluniako Generalitateari zor publikoa barkatzea. Zor horrek zuzenean eragingo lieke Nafarroako funts publikoei eta, beraz, nafarren zerbitzu publikoei. 
Iruñean, 2023ko azaroaren 7an 

